
				ఈ పుట అచ్చుదిద్దబడ్డది

అనుచుఁ గోపమున నయ్యమరకంటకుఁడు - జననాథసుతుఁ జూచి చల మగ్గలించి

"నరనాథనందన! నావిక్రమంబు - బరికించి నీ వింక బంటవై నిలువు;"

మనుచు నేడమ్ముల నతని నొప్పించి - హనుమంతు బదియింట నదరంట నేసి

వెస విభీషణుమీఁద విశిఖము లాఱు - మసలక నిగుడించి మఱి విజృంభించెఁ;

గాకుత్స్థతిలకుఁ డాకడిమి గైకొనక - నాకేంద్రరిపుఁ జూచి నవ్వుచుఁ బలికె,

“నధికుండు పంతంబు లాడకే గెలుచు - నధముండు పంతంబు లాడియు నోడు

ననుచితస్థితి శూరు లగువారు డాఁగ - రనిలోన వంచించు టది యొక్కగెలుపె?5530

కుటిలయుద్ధము సేయఁ గ్రూరాత్మ నీకు - బటుగతి నిహమును బరము లే" దనుచు

దినకరకరజాలతీవ్రార్చు లడరఁ - గనకపుంఖంబులు గలుగు బాణములు

వానిపై నిగుడించి వడి జోడుఁ ద్రెంచి - మే నుచ్చి చనఁగ నమ్మెయి మరు వపుడు

కాలోగ్రసర్పంబు కంచుకం బనఁగ - నాలోకనాఖీలమై నేలఁ బడియె;

వాఁడు వెండియు నొక్కవజ్రాంగిఁ దొడిగి - వాఁడిబాణంబులు వడి నేయ నపుడు

పరువడి నొండొరు బాణఘాతముల - నురువడి వెలువడు నురుశోణితముల

గైరికనిర్ఝరకలితంబు లైన - భూరిభూధరములు పొలుపుఁ గైకొనుచుఁ

గరవేగశర వేగగతులు నేర్పులును - గరమొప్పఁ బోరుచోఁ గారాకు రాలి

పూచినకింశుకభూజంబు లొప్పు - నాచందమున నొప్పి రస్త్రఘాతముల

నమరగంధర్వాదు లచ్చెరువంది - సమరంబు చూడ నాసమయంబునందు
5540

కలభవేష్టితమ త్తగజలీల మంత్రి - కలితుఁడై భీకరగతి విభీషణుఁడు

విలుగుణధ్వని చేసి విపులరోషమున - వెలుఁగుమంటలతోడి విశిఖంబు లేయఁ

బిడుగులు చఱచిన పృథులభూజముల - వడువున రాక్షసు ల్వసుధపైఁ బడిరి;

అనలుండు మొదలుగా నతనిమంత్రులును - ఘనశూలపట్టిసఖడ్గఘాతముల

నెగడి రాక్షసకోటి నేలపైఁ గలిపి - రగచరావలిఁ జూచి యవ్విభీషణుఁడు

“ఇంక నీతనిఁ జంపు డిందఱుఁ బొదివి - లంకేంద్రుబల మన్న లా వన్న నితఁడె;

అని నీతఁ డీల్గిన నాదశాననుఁడు - దనసేనతోఁ గూడఁ దా నీల్గినాఁడు;

మును ప్రహస్తుని వజ్రముష్టిఁ బ్రజంఘుఁ - డనువాని సుప్తఘ్నుఁ డనువాని మఱియుఁ

గుంభనికుంభుల ఘోరవిక్రములఁ - గుంభకర్ణుని మహోగ్రుని నతికాయుఁ

వికటు మహాపార్శ్వు వెలయ ధూమ్రాక్షు - మకరాక్షు రక్తాక్షు మఱి శోణితాక్షు
5500

యూపాక్షఁ ద్రిశిరు మహోదరు నగ్ని - కోపుని దేవాంతకుని నరాంతకుని

ఖరు జంబుమాలిని కంపను మఱియుఁ - బరుషవిక్రము లైన పగతురఁ జంపి

యాహవసాగరం బవలీల దాఁటి - బాహాబలంబులఁ బరఁగితి; రింక

సౌమిత్రికిని మీకు సమయంబు దాఁటు - డామెయి నింద్రజి త్తనుగోష్పదంబు

కొడుకుఁ జంపఁగ నాకుఁ గూడదు వీఁడు - చెడునుపాయము మీకుఁ జెప్పెద వినుము

